
NOTA DE PRENSA
O primeiro premio do IV Campionato de Pingpong pola saúde mental queda en Lugo
· No torneo participaron un total de 41 persoas con enfermidade mental procedentes de toda Galicia, dos cales dous lucenses lograron subir ao podio. 

· O obxectivo do encontro, celebrado esta mañá na cidade amurallada, é promover a actividade física entre as persoas con enfermidade mental e fomentar a práctica de ocio normalizado.
Lugo, 16 de setembro de 2016.-  O Pavillón Municipal Casa do Deporte de Lugo foi, esta mañá, escenario do IV Campionato de Pingpong pola saúde mental organizado por FEAFES Galicia e a asociación Alume. Tratouse dun encontro lúdico e deportivo no que participaron oito entidades de saúde mental procedentes de toda a comunidade autónoma.
Un total de 41 usuarios das asociacións Alba (Pontevedra), Alume (Lugo), Andaina (Ordes e Dodro), Avelaíña (A Guardia e Baiona), Doa (Cangas e Vigo), Morea (O Barco de Valdeorras), Portanova (Narón) e a federación FEAFES (Santiago) trasladáronse ata Lugo para gozar desta xornada. A eles sumáronse outros tantos acompañantes que disfrutaron do evento dende as gradas.
O torneo comezou ás 10:00 da mañá e foi arredor das 13:30 canso se proclamou campión o lucense Marcos Prado, pertencente á asociación anfitrioa, Alume. O seu contrincante no partido final foi Nicolás Rey, da asociación Porta Nova de Narón, que acadou o segundo posto. Tras eles, outro lucense, Jesús, logrou o terceiro posto da clasificación, sendo tamén para a asociación Alume o premio ao mellor equipo.
Na entrega dos trofeos interviñeron a concelleira de Benestar Social, Igualdade e Inclusión, Ana Abelleira; o 2º tenente de Alcalde de Lugo, Miguel Fernández; e o presidente da asociación Alume, Manuel Fernández. Ademais, o primeiro premio foi entregado polo xogador de pingpong Adrián Maside, campión de España Junior de tenis de mesa para persoas con discapacidade no 2013.
A maiores dos trofeos que recibiron os campións, todos os asistentes foron agasallados cunha medalla para premiar a súa participación, e a continuación, celebrouse un xantar de convivencia en Caseta La Barra. 
Na posta en marcha deste campionato cabe destacar especialmente o apoio e a colaboración do Club de Tenis de Mesa Dez Portas, que foi o encargado de arbitrar os partidos e realizar os cruces entre os gañadores, do mesmo xeito que prestaron as súas mesas de pingpong para a celebración deste evento.

O Campionato de Pingpong ten como obxectivo promover o deporte en igualdade, impulsar a actividade física entre as persoas con enfermidade mental e loitar contra o estigma social que sofre este colectivo. A través deste torneo, Alume e FEAFES Galicia amosan á sociedade a imaxe máis positiva das persoas con enfermidade mental, combatendo de modo activo os estereotipos negativos e os falsos prexuízos que se asocian a estas persoas.
A asociación Alume, entidade membro de FEAFES Galicia, foi fundada en outubro de 1995 por varios familiares de persoas con enfermidade mental e profesionais da Saúde Mental de Lugo coa intención de sensibilizar á sociedade sobre os problemas e as necesidades deste colectivo e as súas familias, así como de loitar por un aumento dos recursos sanitarios da provincia nesta materia.

Actualmente desenvolve a súa actividade nas localidades de Lugo e Guitiriz, onde conta con pisos tutelados e Centros de Rehabilitación Psicosocial e Laboral que prestan unha atención integral e multidisciplinar a persoas con problemas de saúde mental co obxectivo de integralas socialmente.
FEAFES Galicia, a Federación de Asociacións de Familiares e Persoas con Enfermidade Mental de Galicia é unha entidade sen ánimo de lucro constituída en 1995. A súa misión é representar os dereitos e necesidades do movemento asociativo das persoas con enfermidade mental. De carácter social, esta entidade ten como obxectivo principal a adopción de medidas que contribúan á mellora da calidade de vida das persoas que sofren problemas de saúde mental e a dos seus familiares. 
O ámbito de actuación de FEAFES Galicia abrangue todo o territorio autonómico. Actualmente agrupa a 14 asociacións repartidas por toda a comunidade galega, posúe centros e servizos en 30 localidades e conta cun total de 6.200 socios. 
Para máis información, entrevistas ou material, contactar con:

Ana Regueira
Directora de Alume
directora@alume.org / www.alume.org
982 251 602
Ana Escrigas Rodríguez

Responsable de Comunicación de FEAFES Galicia
comunicacion@feafesgalicia.org / www.feafesgalicia.org

981 554 395 Ext.: 19 


